
ХӨГЖЛИЙН БЭРХШЭЭЛТЭЙ ХҮМҮҮСТ ЗОРИУЛСАН 
СААДГҮЙ ХУВЦАС-МОДУЛЬ АРГА ЗҮЙН 

СУДАЛГАА БОЛОН ХЭРЭГЛЭЭ

Хураангуй

Хөгжлийн бэрхшээлтэй хүмүүст анхаарал хандуулах нь хүмүүнлэг, иргэний нийгмийн 
тулгамдсан чухал асуудлуудын нэг мөн билээ. Модуль загварын аргачлалыг бусад 
олон салбарт хэрэглэдэг боловч хөгжлийн бэрхшээлтэй хүмүүст тусгайлан зориулсан 

саадгүй хувцас зохион бүтээхэд ховор хэрэглэдэг. 

	 Энэхүү судалгааны хүрээнд хувцсыг суурь модуль болон нэмэлт модульд хувааж, 
хослуулснаар, хувцасны хэв маяг, загварыг өөрчлөн, хөгжлийн бэрхшээлтэй хүмүүс хувцсаа 
тайлж, өмсөхөд хэрхэн амар хялбар болгох талаар судлав. Хөгжлийн бэрхшээлтэй хүмүүс 
өөрөө хялбар өмсөж тайлах боломжтой байх хувцсыг нэрлэхдээ “Саадгүй хувцас” гэх хэллэг 
ашиглав. 

Түлхүүр үгс

	 Хөгжлийн бэрхшээлтэй хүмүүс, модуль загварын арга, саадгүй хувцас, загварчилгаа, 
бүсэлхийн хувцас.

 

ОРШИЛ

Хөгжлийн бэрхшээлтэй хүн нь сэтгэлзүй, 
физиологи болон бие махбодын хувьд 
аль нэг хэсэгтээ үйл ажиллагааны 

алдагдалтай, хэвийн нөхцөлд ямар нэгэн 
үйл ажиллагааг гүйцэтгэх чадвараа бүрэн, 
эсхүл хэсэгчлэн алдсан байдаг. Хөгжлийн 
бэрхшээлийн хэлбэрийг харааны, сонсголын, 
хэл ярианы, бие махбодын, оюуны хөгжлийн 
бэрхшээлтэй, сэтгэцийн бэрхшээлтэй, 
хавсарсан хөгжлийн бэрхшээлтэй болон 
бусад хөгжлийн бэрхшээлтэй гэж ангилдаг.

	 Хэдийгээр хөгжлийн бэрхшээлтэй 
хүмүүсийн тоо маш их боловч тэдний 
хэрэгцээнд тусгайлан зориулан үйлчилгээ 
үзүүлдэг салбар, эсхүл бүтээгдэхүүний төрөл 
цөөн байдаг. Хувцас зохион бүтээх салбар 
бол дээрх салбаруудын нэг юм. 

	 Олон шалтгаанаар хөгжлийн 
бэрхшээлтэй хүмүүсийн хувцас нь сонголтын 
хувьд хязгаарлагдмал бөгөөд үүнийг дагаад 
хувь хүний өөртөө анхаарал тавих боломж 
ч ихээр хязгаарлагддаг байна. Олон тооны 
тэргэнцэртэй хүмүүс, бие физиологийн 
хөгжлийн бэрхшээлтэй хүмүүсийн хувьд 
хувцас нь өөрийн биед тохирдоггүй, мөн 
хувцас өмсөхөд товч, цахилгаан, дэгээ нь 
саад учруулдаг зэрэг түгээмэл асуудлууд 
тулгардаг байна. Түүнчлэн хувцас өмсөх, 
тайлах үед түвэгтэй, хэрэглээний явцад 
зарим хэсгээрээ амархан элэгдэж, муудах 
зэрэг асуудлууд гардаг байна.

	 Өнөөгийн нийгэмд хөгжлийн 
бэрхшээлтэй хүмүүс бусад хүмүүсийн 
адилаар баян чинээлэг сэтгэл хангалуун 
амьдарч, тухайн нийгмийн амьдралд бүрэн 
оролцож, бусдад хүлээн зөвшөөрөгдөн 
амьдрах хүсэлтэй болсон. Тиймээс саадгүй 



64 | CitScience

2021 он Хоёрдугаар улирал

хувцас нь хувцасны загвар зохион бүтээх 
салбарын үндсэн болон заавал байх ёстой 
дэд салбар юм. Өнөө үед цөөнгүй загвар 
зохион бүтээгчид хөгжлийн бэрхшээлтэй 
хүмүүст тусгайлан анхаарлаа хандуулж 
эхэлж байна.

ХӨГЖЛИЙН БЭРХШЭЭЛТЭЙ 
ХҮМҮҮСИЙН ХУВЦАСЛАЛТЫН 

ӨНӨӨГИЙН БАЙДАЛ

	 АНУ, Канад зэрэг улсуудад хөгжлийн 
бэрхшээлтэй хүмүүст зориулан хувцас 
үйлдвэрлэдэг, мэргэшсэн загварын 
компаниуд олноор бий болж, бие физиологи, 
сэтгэлзүйн хэрэгцээнд нь тохируулан 
материал, хэв маяг, функцэд нь сайжруулалт 
хийж, хувцсаар хангадаг байна. Мөн “Asos”, 
“Tommy Hilfiger” гэх мэт томоохон компаниуд 
хөгжлийн бэрхшээлтэй хүмүүст зориулан 
хувцасны бизнес эрхэлдэг болсон ч өнөөг 
хүртэл саадгүй хувцасны эрэлт хэрэгцээг 
бүрэн хангаж чадахгүй хэвээр л байна. 

	 Хөгжлийн бэрхшээлтэй хүмүүст 
хувцаслалтын тал дээр тулгамдаж байгаа 
асуудал үндсэн 3 шалтгаантай гэж үзэж 
байна. Үүнд:

	 1/Хөгжлийн бэрхшээлтэй хүмүүс 
хувцас сонгон өмсөхөд тодорхой бэрхшээл 
учирдагийн улмаас өмсөж л болж байвал 
тухайн хувцсыг шууд өмсдөг бөгөөд 
илүү тохирох хувцас хайх боломж ч бага 
байдаг байна. Мөн хөгжлийн бэрхшээлтэй 
хүмүүст зориулсан, тэдний биеийн онцлогт 
тохируулан зохион бүтээсэн хувцас зах зээл 
дээр байдаг, эсхүл худалдаж авах боломжтой 
эсэх талаарх мэдээлэл муу;

	 2/Хөгжлийн бэрхшээлтэй хүмүүст 
тусгайлан зориулан хувцас зохион бүтээх 
судалгааны ажил нь тодорхой үйл явц 
шаарддаг тул судалгааны явцад хувцасны 
хэв маяг, түүнтэй холбоотой асуудлуудыг 
шийдвэрлэхэд дахин давтан турших цаг 
хугацаа их шаардагддаг нь үйлдвэрлэлийн 
өртөг зардлыг ихэсгэдэг;

	 3/Хувцас загвар зохион бүтээгчид 
хөгжлийн бэрхшээлтэй хүмүүст зориулан 
хувцас бүтээх тал дээр практик туршлага 

хангалтгүй байдаг. Хувцас загвар зохион 
бүтээгчид, судлаачид өөрсдийн гэсэн 
онцлогтой энэ бүлэг хүмүүсийн талаарх 
мэдлэг, мэдээлэл багатай байдгаас олон 
судалгаа онолын хүрээнд хязгаарлагдаж, 
хувцас үйлдвэрлэгч нар бодит үйлдвэрлэл 
явуулж чаддаггүй байна.

МОДУЛЬ ЗАГВАРЫН АРГЫН 
АЧ ХОЛБОГДОЛ

Модулийн тухай ойлголтыг анх 
Герберт Саймон дэвшүүлсэн бөгөөд 
зах зээлийн эрэлт хэрэгцээг илүү 

сайн хангахын тулд аль болох цөөн төрөл, 
тоо хэмжээ бүхий модулийг ашиглан олон 
төрлийн хэв хэмжээ, гүйцэтгэл, функцтэй 
бүтээгдэхүүн үйлдвэрлэх боломжтой 
загварын арга юм. Модуль хослолын 
арга нь шаардлагатай мэдээлэл дээр 
суурилан оновчтой хослолыг сэргээх аргаар 
гүйцэтгэдэг бөгөөд загварыг сайн үнэ цэнэтэй 
байлгахын тулд аль болох олон загварын 
элементүүдийг мөн янз бүрийн аргуудыг 
байрлуулж нэгтгэдэг арга юм. 

	 Зорилго нь бүтээгдэхүүний 
хязгаарлагдмал төрөл, хэв хэмжээг ашиглан 
хэрэглэгчдийн эдийн засгийн эрэлт хэрэгцээг 
хамгийн боломжит байдлаар хангах явдал 
юм. Хэрэглэгч нэгээс олон функцтэй болохын 
тулд өргөтгөсөн функцүүдийг өөрсдийн 
хэрэгцээний дагуу сонгож боломжтой. 
Загварын хувьд модуль загвар нь төрөл зүйл, 
олон төрлийн хэв хэмжээ, мөн үйлдвэрлэлийн 
мэргэшлийн хоорондын зөрөөтэй байдлыг 
арилгаж, хүмүүсийн бүтээгдэхүүнд тавьдаг 
төрөл бүрийн хэрэгцээ, шаардлагыг хангах 
боломжтой болгосон юм. Нэг хувцсыг 
илүү олон функцтэй болгосноор хөгжлийн 
бэрхшээлтэй хүмүүсийн хувцасны хэрэгцээг 
хангах боломж нэмэгдэнэ.

ХӨГЖЛИЙН БЭРХШЭЭЛТЭЙ ХҮМҮҮСТ 
ЗОРИУЛСАН СААДГҮЙ ХУВЦАСНЫ 
МОДУЛЬ ЗАГВАРЫН АРГЫН ДАВУУ 

ТАЛУУД

Модуль загварт оновчтой байдал, 
мөн мэдрэмжтэй байдал зэрэгцэн 
байдаг бөгөөд загвар зохион бүтээгч 

хувцасны суурь загварыг “дахин шинэчлэн 

загвар зохиох” байдлаар өөрчилдөг. 

	 Энэ төрлийн модуль аргаар саадгүй 
хувцасны загварыг гаргахдаа хөгжлийн 
бэрхшээлтэй хүмүүсийн биеийн онцлог 
байдал, хүйс зэргийг харгалзан аль нэг 
биеийн хэсгийн мөчний дутагдал, эсхүл 
биеийн нэг талдаа доод мөчний богинохон 
байдал зэргийг харгалзан үздэг. Гэхдээ 
хөгжлийн бэрхшээлтэй хүмүүсийн онцлог 
бүрд зориулан хувцас зохион бүтээвэл 
хувцасны үнэ өртөг өндөр байхаас гадна 
хүртээмжийн хувьд хүн бүрд хүрч чадахгүй.
Хувцсыг бүрдэл хэсгээр нь хуваахад модуль 
загварын аргыг ашиглана. Жишээлбэл, 
ханцуй, өмдний хэсэг, хувцасны урд ба ар 
хэсгийг бүгдийг нь тусад нь авч үздэг. 

	 Хувцасны стандарт загвар дээр 
үндэслэн хувцасны урд хэсэг, ар хэсэг, 
ханцуйн хэсэг, өмдний гуя, өгзөг хэсэг 
гэх мэтээр хувцасны бүрдэл хэсгүүдийг 
тусад нь модуль болгон биеийн ерөнхий 
хэмжээг өөрчлөхгүйгээр тухайн хөгжлийн 
бэрхшээлтэй хүний онцлогоос хамааран 
холбогдох бүрдэл болох ханцуй, өмдний гуя, 
хэмжээ, урт богиныг өөрчлөн хэвтээ цуврал 
модулийн загварыг гаргадаг. Мөн нэг болон 
хоёр гаргүй хөгжлийн бэрхшээлтэй хүний 
хувцасны ханцуйг хөөсөн ханцуйтай, хоёр 
ханцуйтай загвараар хийх гэх мэт. Хэрэв 
ханцуй нь элэгдэж хуучирсан бол ижил 
хэмжээтэй боловч өөр шинэ ханцуйгаар 
сольж болох байдлаар шийдэх юм.

	 Бүх хувцасны загвар үлгэрийн бүрдэл 
хэсгүүдийг тусад нь нэг хэсэг болгож, эдгээр 
үлгэрүүдийг хэрэглэгч өөрийн онцлогийн 
дагуу өөрт тохирсон загвар, хэмжээг сонгож, 
мөн өөрийн өмсөж буй хувцасны онцлогт 
тааруулж болно. Коноп, соронзон товч, 
зангуу, цахилгаан гэх мэт бэхэлгээний аргууд 
нь хөгжлийн бэрхшээлтэй хүмүүс хувцсаа 
өмсөж, тайлахад илүү амар болгодог. Модуль 
нь загварын шинэ аргын хувьд уламжлалт 
загвартай харьцуулашгүй давуу талтай.

ХӨГЖЛИЙН БЭРХШЭЭЛТЭЙ ХҮМҮҮСТ 
ЗОРИУЛСАН СААДГҮЙ ХУВЦАСНЫ 

МОДУЛЬ ДИЗАЙНЫ АРГА

Саадгүй хувцас нь хөгжлийн 
бэрхшээлтэй хүмүүс хувцсаа солиход 
тулгардаг бэрхшээлийг арилгахад 

чиглэдэг. Энэхүү судалгааны ажлын гол 
зорилго нь саадгүй хувцасны функцийг 
оновчтой болгож, модуль загварын аргыг 
ашиглан хөгжлийн бэрхшээлтэй хүмүүст 
тохирох олон функцтэй, өмсөж, тайлахад 
хялбар хувцас зохион бүтээх юм. Харилцан 
адилгүй хөгжлийн бэрхшээлтэй хүмүүст 
саадгүй хувцсыг хэрхэн түгээмэл болгох 
вэ? Модуль загварын арга нь саадгүй 
хувцас хийх өртөг, үйлдвэрлэлийн зардлыг 
бууруулах ч харилцан адилгүй хөгжлийн 
бэрхшээлтэй хүмүүсийн онцлогт тохирсон 
хувцасны хэрэгцээг хангаж чадахгүй юм. 

	 Модуль загварын аргыг ашиглан 
саадгүй хувцас бүтээхэд загвар зохион 
бүтээгчээс тухайн хүмүүсийн хөгжлийн 
бэрхшээлийн онцлог шинж, бие махбодын 
бүтэц, хэв хэмжээ, хувцас солиход тулгардаг 
бэрхшээл, материал нийлүүлэлт, хосолсон 
холболтын аргууд болон модуль холболтын 
талаар бүрэн дүүрэн ойлголттой байхыг 
шаарддаг.

СААДГҮЙ ХУВЦАСНЫ МОДУЛЬ 
САН БИЙ БОЛГОХ

Хувцасны үндсэн загварт суурилсан 
модуль хуваалт нь модуль функцийг 
ашиглан хувцас холболтын 

загварын хийц, технологийн шаардлагад 
нийцүүлдэг. Хувцасны модуль загварын 
түлхүүр нь модулиудыг хуваах, загварчлах, 
хослуулах, өөрөөр хэлбэл, хувцасны янз 
бүрийн хэсгүүдийн жагсаан нэгтгэх явдал 
юм. Тиймээс нийтлэг модуль холбоосоор 
дамжуулан хөгжлийн бэрхшээлтэй 
хүмүүсийн онцлог хэрэгцээг хангахын тулд 
салгаж, сольж болох модулиудыг ашиглахыг 
хичээдэг.

	 Хөгжлийн бэрхшээлтэй хүмүүсийн 
илүү амар байдлаар хувцас өмсөх хэрэгцээ, 
шаардлагад үндэслэн, мөн хувцас өмсөхөд 
үүсдэг бэрхшээлд дүн шинжилгээ хийж, 
хувцасны загвар, ангилал, хүйс зэргийн 
дагуу хувцасны модуль санг бий болгосон. /
Хүснэгт 1-д үзүүлсний дагуу/

Хүснэгт 1. Хувцасны модуль бүрэлдэхүүнүүд

	 Хувцасны модулиудыг хуваахад: 
найман суурь модуль - M1 ～ M8, таван нэмэлт 
модуль - M9 ～ M13. Модулийн тодорхой 
нэрсийг Хүснэгт 1-д үзүүлэв. Хяналтын 
шинж чанарыг модулиудын тодорхой хэв 
маягийг тодорхойлоход ашигладаг. Шинж 
чанар бүр тодорхой шинж чанарын утгатай 
болсны дараа бүрэлдэхүүн хэсгийн модуль 
нь цорын ганц үр дүнтэй байдаг. Хэрэв ямар 
нэгэн шинж чанарын утга өөрчлөгдсөн бол 
бүрэлдэхүүн хэсгийн модуль нь мөн адил 
өөрчлөгдөж, төрөлжсөн бүрэлдэхүүн хэсгийн 
модулийг бүрдүүлдэг. Мөн өөр модулиудыг 
хооронд нь тохируулан шинж чанаруудын 
өөрчлөлтийг хянах замаар төрөл бүрийн 

хувцас загварыг зохион бүтээж болно.

ХӨГЖЛИЙН БЭРХШЭЭЛТЭЙ ХҮМҮҮСТ 
ЗОРИУЛСАН СААДГҮЙ ХУВЦАСНЫ 

ХОСОЛСОН МОДУЛИЙН ХЭЛБЭР

Хувцсыг тусад нь нэг модуль болгон 
хуваадаг тул бүтээгдэхүүн тус 
бүрийн бүрэлдэхүүн хэсгүүдийг, 

эсхүл бүтээгдэхүүнийг бүхлээр нь өөр дан 
бүтээгдэхүүнүүдтэй сольж, нэгтгэж, уусгаж 
мөн болно. Хувцсыг өмсөх хүн энэ цувралын 
хоёр ба түүнээс дээш загварыг нэгтгэж болно. 
Нэг буюу дан бүтээгдэхүүн байвал өөрчилж 
болох хэв маягийн тоо эрс нэмэгдэж болно. 

Зураг 1 Модуль хосолсон хувцасны загвар

	 Хөгжлийн бэрхшээлтэй хүмүүст 
зориулсан саадгүй хоёр төрлийн модуль 
загвар байдгаас нэг нь биеийн үндсэн хэсэгт 
өмсөж, үндсэн хэв маяг нь хувцас, эсхүл 
илүү бүрэн цогц хувцаснаас бүрддэг. Үүний 
үндсэн дээр хувцасны модулиудыг нэгтгэх 
хоёр арга байдаг бөгөөд нэг нь сольж болох 
чимэглэлийн, эсхүл функционал модулиудыг 
үндсэн бүтцэд нэмэх явдал юм. Өөр нэг 
арга бол үндсэн бүтцийг хуваах бөгөөд 
хуваагдсан модулиудыг нэмэх, хасах, эсхүл 
нэгтгэх замаар хувцсыг өөр, өөр хэв маягаар 
өөрчилж, өмсөхөд илүү тохиромжтой 
болгодог.

	 Модулиудын хоорондын холбоосонд 
коноп, соронзон товч, зангуу, цахилгаан 
гэх мэтийг ашигладаг. Цахилгаан нь доод 
мөчний хөгжлийн бэрхшээлтэй хүмүүсийн 
хувцсанд тохиромжтой. Учир нь цахилгааныг 
нээж, хаахад хоёр гар шаардлагатай бөгөөд 
нэг гартай хөгжлийн бэрхшээлтэй хүний 
хувьд цахилгааныг нээж, хаахад маш хэцүү 
байдаг. 

	 Тиймээс цахилгааныг голчлон 
бүсэлхийн буюу доод хэсгийн хувцас 
хийхэд ашиглаж болох бөгөөд өмдний 
ташааны оёдлыг цахилгаанаар хийснээр 
босож зогсохгүйгээр өмдөө өмсөх, тайлах 

боломжтой болно. 
	
	 Дээд мөчний хөгжлийн бэрхшээлтэй 
хүмүүсийн хувьд зангуу болон коноп хэрэглэх 
нь зөв сонголт. Дээд хэсгийн хувцасны 
залгаан дээр зангуу болон коноп ашиглавал 
хувцсаа өмсөж, тайлах боломжтой болдог.
	
	 Бие физиологийн бэрхшээлтэй 
хүмүүсийн хувьд тохой, хойд халаас, суга хэсэг 
илүү амархан элэгдэх магадлалтай байдаг 
бол модуль загварын аргын тусламжтайгаар 
эдгээр бүрэлдэхүүн хэсгүүдийг бие даасан 
модуль болгож, хувцасны үндсэн модулиудыг 
солих шаардлагагүйгээр зөвхөн халаас, 
ханцуй зэрэг бүрдэл хэсгээр нь тусад нь 
сольж байх боломжтой.

	 /Зураг 1-д үзүүлсний дагуу/ богино 
хүрэмний зах, тохой, доод эмжээрт коноп 
бэхэлж, суурь модуль дээр нугалсан 
(заамтай) зах, ханцуй, доод эмжээр, халаас, 
малгай, гоёл чимэглэл гэх мэт нэмэлт 
модулиудыг хослуулж боломжтой.

	 Модулиудын хоорондох тодорхой 
хэв хэмжээнүүдийн хувьд олон янзын 
хэлбэрээр их биеийн хэсгийг мөн хувцасны 
коллекцуудийг хооронд нь чөлөөтэй сольж, 
хослуулж болно.

---oOo---

ДҮГНЭЛТ

Эцэст нь дүгнэхэд, хөгжлийн бэрхшээлтэй хүмүүст тусгайлан зориулсан 
хувцсанд модуль загвар, модуль хуваалт, хослол зэрэг загварчлалын 
аргуудын давуу талыг ашиглах бөгөөд энэхүү саадгүй хувцсанд бүтээлч, 

хялбаршуулсан байдлуудыг тусгаж болно. Энэ загварын арга нь загвар зохион 
бүтээгчдэд илүү шинэлэг загвар зохион бүтээх боломжийг олгож, мөн модуль 
загварыг бүтээх дүрэм, дарааллыг суралцсанаар цаашид загвар зохион бүтээх 
шийдэл санааг илүү баяжуулж өргөжүүлсэн.

	 Энэ удаагийн модуль загвар нь саадгүй хувцасны загварын зөвхөн нэг 
хэсэг юм. Цаашид дараагийн судалгаандаа хөгжлийн бэрхшээлтэй хүмүүст 
зориулсан саадгүй хувцасны загварыг сайжруулахын тулд хувцас дизайны 
салбарын үйл ажиллагааг олон төрлийн шаардлага, хэрэгцээнд тулгуурлан 
илүү өргөжүүлэн хөгжүүлэх хэрэгтэй. 

---oOo---

